
Qobustan rayonu İcra hakimiyyəti başçısının  2019-cu ilin birinci yarısının sosial-iqtisadi inkişafının yekunları ilə bağlı 
MƏRUZƏSİ

     Hörmətli müşavirə işçiləri!
     Məlumunuz olduğu kimi 31 iyul 2019-cu il tarixdə Azərbaycan Respublikasının Prezidenti yanında sosial-iqtisadi sahə ilə bağlı müşavirə keçirilmişdir.  Müşavirədə çıxış edən cənab Prezident bildirmişdir ki, ilin əvvəlində qarşımıza qoyduğumuz vəzifələr icra edilir, ölkəmiz inamla inkişaf edir, böyük infrastruktur layihələri icra olunur. İqtisadiyyatımız bu ilin altı ayında 2,4 faiz, qeyri-neft sektorumuz 3,2 faiz artmışdır. Ən sevindirici göstərici qeyri-neft sənayesindədir. Burada artım 15,7 faizdir. Bu, onu göstərir ki, son illərdə sənayeləşmə siyasəti gözəl nəticələr verir. Sənayemizin qeyri-neft sektoru rekord addımlarla irəliləyir. Bu sahədə, əlbəttə ki, bu il istifadəyə verilmiş iri müəssisələrin rolu kifayət qədər böyükdür. Eyni zamanda, kiçik və orta sahibkarlığın inkişafı üçün lazımi addımlar atılır. 

      Qeyd edilmişdir ki, bu ilin əvvəlində çox böyük sosial paket təsdiqləndi və bu sosial təşəbbüslər 4 milyondan çox insanı əhatə edir. Çox önəmli addımlar atılmışdır – minimum əməkhaqqı, minimum pensiya əhəmiyyətli dərəcədə, birinci dəfə 40 faiz, ikinci dəfə də 40 faiz artmışdır. Bu artımlar sentyabr ayından ödəniləcəkdir. Minimum əməkhaqqı təxminən 2 dəfə qaldırılıb, 130 manatdan 250 manata çatdırılıb. Pensiya isə 116 manatdan 200 manata çatdırılıb. Bu da çox əhəmiyyətli artımdır və əlbəttə ki, buna böyük maliyyə vəsaiti lazımdır. Biz əlavə gəlirlərimizin demək olar ki, tam həcmini sosial sahəyə yönəldirik.
     Bu ilin 6 ayında valyuta ehtiyatlarımız rekord həddə– 49 milyard dollar səviyyəsinə çatmışdır. Bu, bizim böyük sərvətimizdir, böyük uğurumuzdur. Bu ilin altı ayında valyuta ehtiyatlarımız 4 milyard dollar artıb. Biz bu vəsaitdən çox qənaətlə istifadə edirik. 
    Məhz buna görə hətta neftin qiyməti aşağı olduğu böhranlı illərdə biz öz valyuta resurslarımızı qorumuşuq və artırmışıq. Bir il ərzində xarici borcumuz 4 faiz aşağı düşüb və təxminən 19 faiz səviyyəsindədir. Bu, dünya miqyasında ən gözəl göstəricilərdən biri hesab olunur. 

    Cənab Prezident qeyd etmişdir ki, bu il kənd təsərrüfatında da rekord göstərici əldə edilib. Kənd təsərrüfatı bu ilin altı ayında 13 faiz artmışdır, xüsusilə bitkiçilik hesabına. Bitkiçilik 25 faiz artmışdır. Yəni, bu, onu göstərir ki, qoyulan investisiyalar, aparılan islahatlar, verilən subsidiyalar, kənd təsərrüfatına elmi yanaşma öz nəticəsini verməkdədir. 
     İclasda vurğulanmışdır ki, ərzaq təhlükəsizliyinin təmin edilməsi bizim üçün əsas vəzifədir, eyni zamanda, biz öz ixrac imkanlarımızı da genişləndiririk. Fermerlərə əlavə güzəştlər edilir. Texnika ilə bağlı təminat yüksək səviyyədədir.
     Cənab Prezident bildirmişdir ki, nağdsız ödənişlər hələ də aşağı səviyyədədir. Bu sahədə çox ciddi addımlar atılmalıdır. Çünki biz çalışmalıyıq ki, nağdsız ödənişlərin həcmi artsın. Posterminalların sayı da artmalıdır. Baxmayaraq ki, inflyasiya aşağı səviyyədədir, ancaq bəzi hallarda süni qiymət artımı da müşahidə olunur. Əlbəttə ki, biz süni qiymət artımına yol verə bilmərik. Çox ciddi nəzarət mexanizmi olmalıdır. Bu sahə daim diqqət mərkəzində olmalıdır.

      Cənab Prezident bildirmişdir ki, bu il biz 10 milyonuncu vətəndaşın dünyaya gəlməsini sevinclə qeyd etmişik. Bu, bizim böyük sərvətimizdir, amma digər tərəfdən onu deməyə əsas verir ki, biz daim iş yerlərinin,  sosial infrastrukturun yaradılması ilə məşğul olmalıyıq, nəqliyyat sahəsində əlavə tədbirlər görülməlidir ki, vətəndaşlar özlərini rahat hiss etsinlər, işlə təmin olunsunlar. 
   Qeyri-neft sektorunun inkişafı burada əsas rol oynayır. Ancaq onu da bilməliyik ki, bu gün iqtisadi inkişafımız üçün əsas sektor neft-qaz sektorudur. 
    Bu sahədə də çox önəmli addımlar atılıb. Cənub Qaz Dəhlizinin icrası ilə bağlı çox əhəmiyyətli işlər görülüb. 
     Artıq onun sonuncu seqmentinin icrası başa çatır. Bu, tarixi layihədir. Cənub Qaz Dəhlizinin fəaliyyətə başlaması nəticəsində Azərbaycan əlavə gəlir əldə edəcəkdir. Hesab edirəm ki, altı ayda görülmüş işlər təqdirəlayiqdir.

     Azərbaycan dayanıqlı inkişaf yolu ilə gedir. Bir neçə il bundan əvvəl dünyanı sarsıdan və bizə də təsirsiz ötüşməyən iqtisadi-maliyyə böhranı artıq arxada qalıb. Biz bu böhrandan şərəflə çıxa bilmişik. Öz valyuta resurslarımızı qoruya bilmişik və artırmışıq. Əlbəttə ki, bu, bizim gələcək işlərimiz üçün də yaxşı şərait yaradır.
     Cənab Prezident qeyd etmişdir ki, Azərbaycan innovasiyalar, müasir idarəetmə, liberal iqtisadiyyat yolu ilə inkişaf etməlidir. Yəni, bütün lazımi tədbirlər görülüb. Təsadüfi deyil ki, bunu beynəlxalq maliyyə qurumları qeyd edir. Bu il reallaşan layihələr,  təşəbbüslər bizim niyyətimizi, bizim siyasətimizi göstərir. Bizim siyasətimizin mərkəzində Azərbaycan vətəndaşı dayanır. 
      Hörmətli tədbir iştirakçıları!

      2019-cu ilin birinci yarısı rayonumuz üçün çox uğurlu olmuşdur. Ən yadda qalan hadisələrdən biri, cənab Prezidentimiz İlham Əliyevin və Birinci vitse-prezident Mehriban xanımın rayonumuza səfəridir. Səfər zamanı müasir xəstəxana binasının, xalçaçılıq emalatxanasının, Regional yun qəbulu və boyaq bitkilərinin tədarükü məntəqəsinin, Qobustan-Poladlı yolunun açılışında cənab Prezident və Birinci Vitse-prezidentin iştirakı, keçirdiyi səmimi görüşlərlə bağlı hamınızın geniş məlumatı vardır.
     Cənab Prezidentin səfərdən dərhal sonra imzaladığı sərəncamla 13 km-lik Ərəbqədim-Göydərə yolunun, 360 yerlik Sündü kənd tam orta məktəbinin, 48 mənzilli yaşayış binasının tikintisi üçün ümumilikdə ilkin olaraq 7 milyon manat vəsait ayrılmışdır. Növbəti ildə həmin obyektlər istifadəyə veriləcəkdir. 
     Bu il rayonda daxili imkanlar hesabına şahmat məktəbinin binasının tikintisi tamamlanmış, Təhsil Nazirliyi tərəfindən inventar və avadanlıqlarla təchiz edilmişdir.  Yaxın vaxtlarda istifadəyə veriləcəkdir. 

    Cənab Prezidentin 2018-ci ildə imzaladığı sərəncam əsasında tikintisinə başlanmış 100 yerlik 2 saylı uşaq bağçasının  bu il biz açılışını etdik. Sevindirici haldır ki, 2017-ci ildə daxili imkanlar hesabına inşa edilmiş daha bir 100 yerlik bağça da bu il istifadəyə verildi, eyni zamanda Sündü kəndində əlavə bir qrupun açılması təmin olundu. Bununla da bağça yerlərinin sayı bu il 50 faiz artmışdır. 

      Bütün bunlar möhtərəm Prezidentimizin Qobustana və qobustanlılara göstərdiyi yüksək diqqət və qayğının yalnız bir hissəsidir. Məhz buna görə möhtərəm Prezidentimizə bütün qobustanlılar adından dərin minnətdarlığımızı bildiririk. 

     Hörmətli tədbir iştirakçıları!
     2019-cu ilin birinci yarısında  Qobustan rayonunun yerli gəlirlər üzrə büdcə proqnozu 55,3 faiz artıqlaması ilə icra edilmişdir. Hüquqi şəxslərin əmlak vergisi 45,7 faiz, hüquqi şəxslərin torpaq vergisi 67,1 faiz, Əlavə Dəyər Vergisi 48,0 faiz, torpaq icarə haqqı 6 faiz, fiziki şəxslərin gəlir vergisi 8,4 faiz, sair daxilolmalar 20,0 dəfə artıqlaması ilə yerinə yetirilmişdir. Bununla yanaşı hüquqi şəxslərin mənfəət vergisi 91,8 faiz, sadələşdirilmiş vergi 61,2 faiz, torpaq icarə haqqı isə cəmi    18,1 faiz icra edilmişdir. Aidiyyəti şəxslər növbəti aylarda sadalanan tədiyyə növləri üzrə də planın 100 faiz icrasına nail olmaq üçün zəruri tədbirlər həyata keçirməlidirlər.

    Azərbaycan Respublikası Prezidentinin 29 yanvar 2019-cu il tarixli Fərmanı ilə  “Azərbaycan Respublikası regionlarının    2019-2023-cü illərdə sosial-iqtisadi inkişafı Dövlət Proqramı” təsdiq edilmişdir. Proqramda Qobustan rayonu üzrə   16 tədbirin həyata keçirilməsi nəzərdə tutulmuşdur. Bu tədbirlərdən artıq  10-u qismən icra edilmişdir və icrası davam edir. 
     Proqramda bizim üzərimizə düşən bütün vəzifələrin vaxtında həllini tapması üçün aidiyyəti şəxslər səylərini artırmalıdırlar.     
    Rayonumuzda gedən sosial-iqtisadi inkişaf özünü iqtisadi göstəricilərdə   daha aydın şəkildə göstərir. 
    2019-cu ilin birinci yarısında  rayonda  85 milyon 178 min 300 manatlıq məhsul istehsal edilmiş və xidmətlər göstərilmişdir ki, bundan  38,4  faizi və ya  32 milyon 709 min 500  manatı istehsal sahələrinin payına düşür. Kənd təsərrüfatının ümumi həcmi  32 milyon 586 min 100 manat və ya ümumi məhsul buraxılışının  38,3  faizini təşkil etmişdir ki, bunun da  77,1 faizi   heyvandarlıq  sahəsinin, 22,9 faizi bitkiçilik sahəsinin  payına düşür. Sənaye məhsullarının ümumi həcmi və göstərilmiş xidmətlər  867 min 900 manat və ya ümumi məhsul buraxılışının 1,0  faizini,  tikinti sektorunun ümumi həcmi 4 milyon 937 min 500 manat və ya ümumi məhsul  buraxılışının  5,8  faizini,  nəqliyyat sektoru üzrə 924 min 300 manat və ya  ümumi məhsul buraxılışının 1,1  faizini,  informasiya  və  rabitə xidmətləri üzrə  173,0 min manat və ya ümumi məhsul buraxılışının  0,2  faizini və  ticarət sahəsi üzrə isə  45 milyon 689 min 500 manat və ya ümumi məhsul buraxılışının 53,6 faizini təşkil etmişdir.  

       2018-ci ilin birinci yarısı ilə müqayisədə ümumi məhsul buraxılışının həcmi 7 milyon 248 min 200 manat və ya 9,3 faiz artmışdır. Bu artım sənayedə 29,3 faiz,  kənd təsərrüfatında 14,7 faiz, tikintidə 39,9 faiz,  nəqliyyat sektorunda 4,0  faiz,  informasiya və rabitə sektorunda 4,8 faiz və ticarət sektorunda 3,2  faiz  artmışdır. Bunlar rayonumuz üçün çox yüksək göstəricilərdir.
      Rayonda 2019 - cu ilin birinci yarısında  yeni açılmış iş yerlərinin sayı 1996  nəfər olmuşdur. Yeni yaranmış müəssisə və təşkilatlarda 6 nəfər, mövcud müəssisə və təşkilatlarda 66, fiziki şəxslərdə 64 nəfər və digər tədbirlərdə 1800 nəfər işə qəbul olunmuşdur. Məşğul əhalinin sayı 22480 nəfər olmuşdur. 
     2019-cu ilin  əvvəlindən işçilərin orta aylıq nominal əməkhaqqı  344,8 manat təşkil etmişdir ki, bu da əvvəlki ilin müvafiq dövrünə nisbətən 10,8 faiz çoxdur.

Onu da qeyd edək ki, cənab Prezidentin tapşırığı əsasında kommunal sahədə 185 nəfər “DOST İŞ” MMC xətti ilə işə qəbul olunmuşdur. Bundan əlavə “Azərişıq” ASC və “Azəriqaz” İB-də daxil olmaqla rayonda 240 haqqı ödənilən ictimai iş yeri yaradılmışdır.Təəssüflər olsun ki, bəzi hallarda vətəndaşlar işləmək istəmirlər.  Bu yolverilməzdir. Son zamanlar bununla bağlı ciddi tədbirlər görülür və bu tədbirlər davam etdirilməlidir. 
      Hörmətli tədbir iştirakçıları!

      Rayonumuzun iqtisadiyyatının əsasını kənd təsərrüfatı təşkil edir.  Bu il taxıl sahələrində aqrotexniki tədbirlərə ciddi əməl edilmiş, yemləmə gübrələrindən düzgün və vaxtında istifadə olunmuş, siçanabənzər gəmiricilərə, sünbülqıranlara qarşı kompleks tədbirlər görülmüşdür. Eyni zamanda taxıl sahələrinin yanğından qorunması, biçinin təşkili ilə bağlı Rayon İcra Hakimiyyətində yaradılmış Qərargahlar öz işini düzgün şəkildə qurduğu üçün  strateji məhsul olan taxılın tam və itkisiz yığılmasını bu il əvvəlki illə müqayisədə daha tez başa çatdırmışıq. Biçilməmiş taxıl sahələrində heç bir yanğın hadisəsi baş verməmişdir. Az sayda örüş və biçilmiş sahələrdə yanğınlar olmuşdur ki, bunların da qarşısı vaxtında və dərhal alınmışdır. 

     Məhz bunun nəticəsində bu il rayonda 22 min 258 ha sahədən 56 min 313 ton buğda, 9 min 382 ha sahədən 22 min 235 ton arpa olmaqla ümumilikdə 78 min 548 ton taxıl istehsal edilmişdir ki, bu da rayon üzrə rekord göstəricidir. 
    Buğda üzrə məhsuldarlıq 25,3 sentner, arpa üzrə məhsuldarlıq isə 23,7 sentner olmuşdur. Ümumilikdə taxıl sahələri üzrə məhsuldarlıq 2 sentner artmışdır. Onu da qeyd edək ki, yağıntılar vaxtında düşmüş olsaydı daha yüksək nəticələr əldə etmək olardı. 
    Məlumunuz olduğu kimi rayonumuzda 1000 ha sahədə aqropark yaradılır. Aqroparkda hazırda 200 başlıq ətlik istiqamətdə maldarlıq üçün tövlə tikinstisi, elektrik xətlərinin çəkilişi davam etdirilir. Əraziyə suvarma suyunun çəkilməsi üçün layihə smeta sənədlərinin hazırlanması üçün Meliorasiya və Su Təsərrüfatı Açıq Səhmdar Cəmiyyətinə vəsait ayrılmışdır. İnanırıq ki, növbəti ildə aqropark ərazisi suvarma suyu ilə təmin ediləcəkdir. Ötən il aqroparkda 400 ha ərazidə arpa əkilmiş, suvarma olmadığı üçün məhsuldarlıq 25 sentner təşkil etmişdir. Suvarma təşkil olunduqdan sonra burada məhsuldarlığı 45-50 sentnerə çatdırmaq mümkün olacaqdır. 
     Taxıl məhsulları ilə yanaşı bu il rayonumuzda 51 ha yonca, 347 ha noxud, 69 ha bostan və tərəvəz, 107 ha kartof, 1 ha günəbaxan əkilmişdir. Əvvəlki illərdən fərqli olaraq bu il taxıl əkini üçün şumlama işləri uğurla davam etdirilir. 
    Artıq rayon üzrə 18 min 515 ha sahədə şum çıxarılmışdır.  Biz çalışmalıyıq ki, növbəti ildə daha yüksək məhsuldarlığa nail olaq. Bunun üçün şumlama tezliklə keyfiyyətli şəkildə başa çatdırılmalı, şumaltı gübrələrdən normaya uyğun bütün ərazilərdə  istifadə edilməli, toxum seçərkən diqqətli olmalıyıq. Çalışmalıyıq ki, sertifikatlı toxumlardan istifadə edək. Bir məsələni qeyd etmək lazımdır ki, ötən il vəhşi vələmirlə sirayətlənmiş sahələrdə yalnız buğda əkilməli, və vaxtında bu alaq otlarına qarşı mübarizə aparılmalıdır. Belə olarsa biz yüksək nəticələrə nail ola bilərik.
     Rayonumuzda heyvandarlıq da yaxşı inişaf edir. Qobustan rayonunun təsərrüfatlarında 2019-cu ilin birinci yarısında 30 min 868 baş iribuynuzlu mal-qara, o cümlədən 12 min 168 baş inək və camışların, 198 min 83 baş qoyun və keçilər mövcud olmuşdur ki, bu da ötən illə müqayisədə  iribuynuzlu mal-qaranın baş sayı üzrə 0,4  faiz,  inək və camışın baş sayı üzrə 5,1  faiz, qoyun və keçilərin baş sayı üzrə isə  3,6  faiz  artım deməkdir. 
    Ötən illə müqayisədə quşların baş sayı 24,9 faiz artaraq 120 min 426 başa çatmışdır.
      2018-ci ilin altı ayına  nisbətən əsas heyvandarlıq məhsullarından ət məhsulu  33,5  ton, süd məhsulu  822,2  ton və yumurta məhsulu  88  min ədəd  artmışdır. İstehsal edilmiş kənd təsərrüfatı məhsulları əsasən əhali təsərrüfatlarının payına düşür. 

  Hörmətli tədbir iştirakçıları!
     2019-cu ilin birinci yarısında əhalinin elektrik enerjisi, təbii qaz, içməli su  və rabitə ilə təminatı sahəsində də bir sıra işlər görülmüşdür.
     Qobustan Elektrik Şəbəkəsi tərəfindən 2019-cu ilin birinci yarısında rayonun elektrik şəbəkəsində bir sıra cari təmir və saxlama işləri görülmüşdür. Rayon əhalisi fasiləsiz elektrik enerjisi ilə təmin olunur.Birinci yarımildə rayonun bir sıra kəndlərində yararsız daşıyıcı elektrik xətt və dirəkləri dəyişdirilmiş, Qobustan şəhərində “Özünü daşıyan izolyasiyalı naqillərlə” kabelləşmə davam etdirilmişdir. Lakin Şıxzahırlı, Ərəbqədim, Nardaran, Göydərə, Nabur, Bəklə, Sündü kəndlərində kabelləşdirmə işlərinə tezliklə başlanılmalıdır. Bu ilin altı ayında istehlak edilmiş elektrik enerjisinin dəyəri 88,02 faiz ödənilmişdir. Ödənilməyən hissə isə əsasən xətlərin standartlara cavab verməməsi nəticəsində yaranan itkilərdir. 

    Rayon mərkəzi də daxil olmaqla, 96 faiz əhalinin yaşadığı 23  yaşayış məntəqəsi ( yaşayış olan məntəqələrin 79,4%-i) qazlaşdırılmışdır. Bu ilin birinci yarısında yeni yaşayış massivinin qazlaşdırılması tam başa çatdırılmışdır. Lakin Təsi, Sədəfli, Cəngi, Qaracüzlü, Nardaran, Ceyrankeçməz  kəndlərinin qazlaşdırılması da qarşımızda duran əsas problemlərdəndir.      

   Bu ilin altı ayında rayon üzrə istehlak edilmiş təbii qazın dəyəri 118,9 faiz ödənilmişdir. 

    Hazırda şəhərdə əhali fasiləsiz içməli su ilə təmin edilir. Cəmcəmli, Göydərə, Ərəbqədim kəndlərində şəbəkənin qurulması işləri aparılır və digər kəndlərdə də bir sıra mühüm layihələrin həyata keçirilməsi gözlənilir. Onu da qeyd edək ki, 2019-cu ilin birinci yarısında rayon üzrə istehlak edilmiş içməli suyun dəyəri ümumilikdə 125 faiz, əhali üzrə isə 107 faiz ödənilmişdir. 

    Son dövrdə möhtərəm Prezidentimizin Sərəncamlarına əsasən Meliorasiya və Su Təsərrüfatı Açıq Səhmdar Cəmiyyəti tərəfindən rayonumuzda 6 subartezian quyusu qazılmış, 12 fevral 2019-cu il tarixli Sərəncama əsasən isə daha 2 quyunun qazılması nəzərdə tutulmuşdur. Qazılmış hər bir quyunun yüksək səviyyədə su vermə qabiliyyəti vardır. Lakin müşahidələrimiz göstərir ki, bu quyulardan heç də səmərəli istifadə edilmir. Hər bir quyu nəzarətdə saxlanılmalı, içməli və ya suvarma istiqamətində səmərəli istifadə edilməlidir. Ərazi nümayəndələri və bələdiyyələr bu məsələni daim nəzarətdə saxlamalıdırlar.
   2019-cu ilin birinci yarısında rayonun Mərkəzi və Sündü telefon stansiyalarında 128,  Xilmilli telefon stansiyasında isə 48 yerlik DSLAM avadanlığı quraşdırmaqla, Cəyirli kəndində isə 64 yerlik kart əlavə edilməklə internet tutumu 240 yer artırılmışdır. Eləcə də, digər stansiyalarda cari təmir və saxlama işləri görülmüşdür. 
     Rayonumuzda quruculuq-abadlıq, yaşıllaşdırma işləri uğurla davam edir. Şəhərdaxili yollara 7000 kv.m asfalt vurulmuş, hazırda şəhərdə 5 ha ərazidə poliqonun tikintisi aparılır.Ərəbşalbaş kəndində kənd sakinləri tərəfindən kənd daxili yollara  6000 kv.m-dən artıq asfalt örtüyü vurulmuşdur. 
    Rayonda yaşıllaşdırma işlərinə xüsusi diqqət yetirilir. Bu ilin 6 ayında rayonda 7500 ədəd ağac, 4500-dən artıq qızılgül kollu əkilmişdir.  Yaşıllaşdırma işləri bundan sonra da davam etdirilməlidir. 
      Hörmətli tədbir iştirakçıları!

     2019-cu ilin birinci yarısında görülmüş işlərlə yanaşı qarşımızda bir sıra mühüm məsələlər durur.  
     Mərkəzi Rayon Xəstəxanasında xidmət səviyyəsinin yüksəldilməsi, kadrla təminat məsələlərinə diqqət artırılmalıdır. 

     Rayonun  məktəbəqədər təhsil müəssisələrində uşaqlarınn davamiyyəti, qidalanmanın səviyyəsinə daim nəzarət edilməlidir.   
     Qobustan xalçaçılıq emalatxanasında qadınların işləməsini biz təmin etməliyik.
     Bu il oktyabr ayında əhalinin siyahıya alınması həyata keçiriləcəkdir. Bu mühüm dövlət tədbirinə Komissiya məsuliyyətli yanaşmalıdır. Rayon Statistika idarəsi, Ərazi nümayəndələri bu tədbirin düzgün və tam şəkildə keçirilməsinə bilavasitə cavabdehdirlər. Təsdiq olunmuş qaydalara tam şəkildə əməl edilməli, siyahıya alma dəqiq şəkildə, vaxtında başa çatdırılmalıdır. 
    Vətəndaş müraciətlərinə diqqət artırılmalıdır. İstər müəssisə və təşkilat rəhbərləri, istərsə də, ərazi nümayəndələri vətəndaşlara qayğı ilə yanaşmalı, onların müraciətlərinə vaxtında və düzgün baxılmalı, düzgün istiqamət verilməlidir. Hər bir vətəndaşın müraciətini aidiyyəti təşkilat və ya vəzifəli şəxs səlahiyyəti daxilində olduqda həll etməli, müvafiq izahat verməli, səlahiyyətinə aid olmadıqda isə düzgün istiqamətləndirməlidir. 

    Son vaxtlar vətəndaşlardan evlərinin qəzalı vəziyyəti barədə çoxsaylı müraciətlər daxil olur. Bununla bağlı ərazi nümayəndələri vətəndaşlara evlərini icbari sığortalamalı olduqlarını, qəzalı vəziyyət yaranarkən isə evlərinin həmin sığorta vəsaiti hesabına təmir edildiyini başa salmalıdır. Artıq  əmlakın icbari sığortalanmaması ilə əlaqədar müvafiq inzibati cərimələr də nəzərdə tutulmuşdur. Aidiyyəti şəxslər bu sahəyə nəzarəti gücləndirməlidirlər. 
   Hörmətli tədbir iştirakçıları!

    Bu ilin birinci yarısında ölkəmizdə və rayonumuzda görülmüş mühüm işlər, yaranmış şərait ili uğurla başa vuracağımıza böyük zəmin yaradır. Bunun üçün hər birimiz üzərimizə düşən vəzifəni yüksək məsuliyyətlə icra etməli möhtərəm Prezidentimizin qarşıya qoyduğu vəzifələrin vaxtında və tam şəkildə icrası üçün bütün imkanlarımızı səfərbər etməliyik. 
     Diqqətinizə görə sağ olun.
